
Тюбешиу

Билим бериуню  программаларына 
эс бургъандыла 2 бет

Жорукъла сакъланмасала, 
даулашла чыгъарла

4 бет

ОюмХорлам

4 бет

Ууаз

3 бет

ПАРЛАМЕНТ 

СЮЗЮУ

Эришиу

«Ырысхыларындан 
къоратханлагъа сууапла хазырдыла»

КЕНГЕШ

Хурметли жамауат!

«Заман» миллетибизни газетиди. Аны бетлеринде малкъар 
халкъны маданият хазнасыны, тарыхыны, бюгюннгю жашаууну, 
белгили эм айтхылыкъ адамларыны, жетишимлерибизни эмда 
жарсыуларыбызны юсюнден басмаланнган материалланы сиз 
бир башха изданияда табарыкъ тюйюлсюз.

Эсигизге салайыкъ, 1 сентябрьден тебиреп почтаны белюм-
леринде 2022 жылны биринчи жарымына  жазылыу кампания  
башланнганды. Аны багъасы 724 сом бла 80 капекди.

Онлайн амалны хайырлана, изданиябызгъа жазылабыз деген-
ле, бу адресни http://gazeta.zamankbr.ru/ ачып, ол  магъаналы 
жумушну тамамларгъа боллукъдула.  

Алайды да, жазылыгъыз, билеклик этигиз газетибизге!
Мындан ары да ол сизни керти шуёхугъуз, огъурлу сез нёге-

ригиз болур деп ышанабыз.

Бизни индексибиз – П 5893

Ислам динде халаллыкъны, чомартлыкъны юс-
леринден кёп айтылады. Сыйлы Къуранда аятлада 
къайтарылады, хадиследе да келтириледи. Аланы 
этген муслийманны къаллай саугъа сакълагъаныны 
юсюнден Хасания элни иймамы Мисирланы Тимур 
ууаз бергенди: 

КъМР-ни Парламентини президи-
умуну кезиулю жыйылыуун спикер 
Татьяна Егорова бардыргъанды. 
Анда «правительстволу сагъатны» 
чеклеринде саулукъ сакълау ми-
нистр Рустам Калибатов респу-
бликада коронавирус жукъгъан 
аурууну жайылыууна къажау къал-
лай мадарла толтурулгъанларыны 
юсюнден билдиргенди. 

 Коронавирусну бакъгъан тёрт 
госпиталь ачылгъанды, алада 
барысында да 685 саусузгъа жер 
барды, аладан 537-си кислород 
бла жалчытылыныпдыла. Жукъ-
гъан аурууну диагностикасы эм 
багъыу жаны бла юч амбулатория 
да ишлейдиле. 

Августдан сентябрьге дери ке-
зиуде ауругъанланы саны азайып 
баргъанды, алай ахыр ыйыкъда 
уа жукъгъанла биягъы ёсюп баш-
лагъандыла. Аны бла байламлы 
госпитальлада саусузлагъа жерле 
кёбейтиледиле. 

Министр 23 сентябрьге шартла-
ны белгили этгенди. Госпиталь-
лада медицина болушлукъ 571 
адамгъа бериледи, аладан сеги-
зиси сабийледиле. Реанимация 

бёлюмледе 73 адам турадыла, 
аладан 9-су ИВЛ, 46-сы уа НИВЛ-
аппаратлагъа къошулупдула.  
Пандемияны аллындан бери 
госпитальлада багъылып, 28  418 

адам чыкъгъандыла, ол санда 
жылны аллындан бери -10 208 
саусуз.

Къабарты-Малкъар Республиканы Башчысы 
Казбек Коков наркотиклеге къажау комиссия-
ны жыйылыуун бардыргъанды, анга КъМР-ни 
Парламентини Председатели Татьяна Егоро-
ва, КъМР-ни Правительствосуну Председа-
тели Мусукланы Алий, РФ-ни Президентини 
СКФО-да толу эркинликли келечисини баш 
федеральный инспектору Тимур Макоев, 
толтуруучу власть эм муниципал органланы 
оноучулары, надзор, право сакълаучу эм кюч 
структураланы келечилери къатышхандыла.

Жыйылыуну ача, республиканы оноучусу 
наркотиклени хайырланнганлагъа медицина 
болушлукъну кёбейтирге кереклисин айтханды, 
ол санда реабилитация жаны бла, наркотикле-
ни,  психотропный затланы хайырланнганланы  
аз санда ачыкъланнганларын белгилегенди.

КЪМР-ни саулукъ сакълау министрини орун-
басары Заурбек Батыров  билдиргеннге кёре, 
алты айны ичинде наркология диспансерни 
специалистлери  6000 аслам окъуучугъа къа-
рагъандыла, наркотиклени ичгендиле деп бири 
да ачыкъ этилмегенди.

Андан сора да, район больницалада врач-
психиатр-нарколог болургъа кереклисини 
юсюнден соруу да сюзюлгенди.  Наркология 
жаны бла специалистле бла жалчытыу бизни 
республиканы СКФО да кёрюмдюлери иги 
эселе да, бир-бир жерледе врачла жетиш-
мейдиле. Казбек Коков КъМР-ни Саулукъ 
сакълау министерствосуна наркология жаны 
бла специалистле бла жалчытыргъа,  барды-
рылгъан ишни къыйматын чыгъарыр ючюн, 
къошакъ халда мадарла этерге, ол санда  
багъыуну эм реабилитацияны  бардыргъанда 
шёндюгю амалланы хайырланыргъа, наркотик  
ичгенлени эсепге алыуну жангы амалларын 
хайырланыргъа кереклисин айтханды.  

Жыйылыу баргъанда аскер комиссариат-
ланы бла право сакълаучу органланы ара-
ларында, аскерге чакъырыргъа заманлары 
жетгенле наркотикле эм психотропный  затла 
ичемидиле деп  билдириулени жыйгъанда 
байламлыкъланы юсюнден соруула да сюзюл-
гендиле. КъМР-ни Аскер врач экспертиза ара-
сыны таматасы Аслан Шонтуков билдиргеннге 
кёре, кёп болмай РФ-ни Генеральный штабы 
бардыргъан тинтиуледе,  ала КъМР-ни аскер 
комиссариаты, Саулукъ сакълау министерство-
су, Роспотребнадзорну КъМР-де управления-
сы, МЧС-ни КъМР-де баш управлениясы бла  
аскерге чакъырыргъа заманлары жетгенлени 
хазырлау эм жюрютюу бла ведомстволу ара-
лы байламлыкъланы  къалай жюрютгенлери  
къыралда эм игиге саналгъанды, ол амалны 
башха субъектледе хайырланыргъа рекомен-
дацияла берилгендиле.

Наркотиклени ичгенлени къадалып багъ-
аргъа кереклиси бла байламлы, сюдле 
чыгъаргъан оноуланы толтурууну юсюнден да 
сёлешиннгенди.

Жыйылыуну ахырында КъМР-ни Башчысы 
Казбек Коков ведомстволу аралы байлам-
лыкъны кючлерге кереклисини магъаналыгъ-
ыны, ол санда наркотик  ичгенле багъылыргъа 
унамай къачып айланнганлагъа сюдлени 
оноуларын толтурургъа кереклисини юсюнден 
айтханды.

Республиканы Башчысы жууаплы служба-
лагъа айтылгъан сорууланы юсюнден тийишли 
буюуруула бергенди.  

КъМР-ни Башчысыны бла 
Правительствосуну пресс-службасы.

КъМР-ни Саулукъ сакълау министер-
ствосуну пресс-службасы билдиргеннге 
кёре, республикада жангы коронавирус 
инфекциядан 172 062 адам дарман сал-
дыргъанды.  Аладан 139 129   инсан эки 
кезиуню да ётгендиле, ол санда дарманны 
экинчи кере окъуна салдыргъандыла.  Бол-
сада, процент сан бла айтханда, дарман 
салдыргъанланы саны алыкъа кёп тюй-
юлдю, битеу да 32, 6 процент боладыла, 
деп чертгенди министерствону келечиси.   

Шёндю Къабарты-Малкъар Республи-
када дарман салдырыучу 82 жер барды. 
Аллай пунктла битеу муниципал районла-
да да ачылыпдыла.

Андан сора республиканы ара шахарын-
да  автомашиналада орналгъан дарман 
салдырыучу жерле ишлейдиле. Аллергия 
арада да вакцинацияны ётерча къошакъ 

халда кабинет  ыйыкъгъа  геуюрге, орта эм 
байрым кюнледе 11 сагъатдан башлап, 14 
сагъатха дери ишлейди

Шёндю Къабарты-Ма лкъарда 
Спутник-V, Спутник Лайт, КовиВак эм  
ЭпиВакКорона  россейли вакциналаны  
салдырадыла.

Бизни корр.

КъМР-ни Башчысы Казбек Коков
наркотиклеге къажау комиссияны
жыйылыуун ётдюргенди

Коронавирус аурууну жайылыууна 
къажау мадарлагъа къаралгъанды

Тийишлилени 
белгилегендиле

Бу кюнледе Элбрус районну Терс-Къол элинде турист-
лени хаски итлерин бир къойчу ёлтюргенди. Итни иелери 
полициягъа заявление жазгъандыла, алай аны бла 
чекленмей, битеу социальный сетьледе къойчуну атын-
тукъумун да белгилеп, «жайыгъыз бу адамны юсюнден 
хапарны, жууапха тартылсын» деп постла этгендиле. 

Кёп болмай Нальчикни мэриясыны 
кёп фатарлы юйлени арбазларында са-
бийле ойнарча майданла ишлеу проекти 
конкурсда юч эм иги ишледен бирине 
саналгъанды.  Анга саулай къыралдан 
950 чакълы шахар къатышханды. 

Проектни эки тюрлю социал магъ-
анасы барды - сабийле заманларын 
зауукълу ётдюрюрча качестволу ойна-
учу жерле къураргъа эм кёп фатарлы 
юйлени арбазларын игилендириуге 
жамауатны эсин бурургъа. 

Алай бла муниципал программагъа 
кёре, юйлени арбазларында сабийлеге 
жангы излемлеге келишген майданла 
ишлерге аламат онг тапдырылады.  
Аны ючюн подъездледе жашагъанла 
ахчаны жаланда жартысын береди-
ле, къалгъанын а мунципалитет кеси 
бюджетинден къошады.  Сёз ючюн, 
Нальчикде къоз терек бахчада видео-
камералары, Интернети, чыракълары 
эм башха затлары бла омакъ  сабий 
майдан аллай программаны чекле-
ринде ишленнген объектледен бириди. 

 Конкурсда хорлагъаны ючюн Наль-
чикни администрациясында Шахарны, 
курорт эм туризмни айнытыу жаны бла 
департаментини таматасы Алимбек 
Апековха Сыйлы дипломну РФ-ни Пре-
зидентини Администрациясында ич 
политика жаны бла управлениясыны  
таматасыны орунбасары Владимир 
Мазур бергенди.  

МАГОМЕТЛАНЫ Сулейман.

Эм игиледен 
бирине саналгъанды 

 ОПЕРАТИВ ШТАБ

РФ-ни Президентини Ши-
мал-Кавказ федерал округда 
толу эркинликли келечиси 
Юрий Чайка Къабарты-Мал-
къарда ишчи жолоучулукъда 

болгъанды. Аны чегинде 
регионда миллет проектлени 
бардырылыу бла байламлы 
кенгешни къурагъанды.

Къабарты-Малкъарны Баш-
чысы Казбек Коков жыйылы-

угъа видеоконференцсвязь 
амал бла къатышханды, аны 
биргесине ишлегенледен би-
рини коронавирус жукъгъан 
ауруугъа боялгъанына ише-

клилиги болгъанын ангыла-
тып. «Тёгерегимде адамланы 
саулукъларын сакълар ючюн 
ишчибизни диагнозу белгили 
болгъунчу самоизоляциягъа 
кетиуню дурус кёргенме», 

- дегенди ол. Регионну Баш-
чысы республикагъа келгени 
эм Къабарты-Малкъарда 
миллет проектлени жашаугъа 
кийириуге эс бургъаны ючюн 
Юрий Чайкагъа ыразылыгъ-
ын билдиргенди.

Кенгешни чегинде Юрий 
Чайка быйыл КъМР-де 41 
регион проект тири бар-
дырылгъанын чертгенди, 
аладан 27-синде бюджет 
борчла жылгъа лимитле се-
гиз миллиард сомгъа дери 
жетдирилгендиле (аладан 
алты миллиарды федерал 
бюджетден бёлюннгенди).

Ол ырысхыны 85 процен-
тинден асламысы «Демо-
графия», «Билим бериу», 
«Саулукъ сакълау», «Жашау 
журтла эм шахар болумла», 
«Къоркъуусуз эм качестволу 
автомобиль жолла» миллет 
проектлени регион бёлюм-
лерин бардырыугъа жибе-
рилгенди.

Быйыл сентябрьни орта-
сында Къабарты-Малкъарны 
бюджет ырысхысыны касса-
лы толтурулууу 63 процент 
болгъанды, ол саулай къы-

ралда кассалы толтурулуу-
дан (55 процент) бир ненча 
кереге асламыракъды. Бый-
ыл республика 125 целевой 
кёрюмдюге жетерге тийиш-
лиди, аладан бюгюнлюкге 
24-сю толтурулгъанды (19 
процент).  Ишле андан ары 
бардырыладыла.

Полпред жыйылгъанланы 
эслерин толтуруучу власть-
ланы регион органларыны 
эм жер-жерли самоуправ-
ление органланы ол жаны 

бла ишлерин тирилтирге 
кереклисине бургъанды. Аны 
айтханына кёре, бюгюнлюкде 
республикада 90 объектден 
асламысыны къурулушла-
ры, жангыртылыныулары эм 
ремонтлары бардырылады, 
аладан социал магъаналы 
къауумгъа алты сабий сад, 
тёрт школ, мектепледе 17 
спортзал эм 10 маданият 
махкеме саналады.

Къабыл кёрюлген контракт-
ла 80 процентдиле, кассалы 

толтурулуу а – 64 процент. 
Быйыл хайырланыугъа 89 
объект кийирилликди, ала-
дан 29-су хайырланыудады-
ла.

«Сентябрьге была осал 
кёрюмдюле тюйюлдюле, 
алай белгиленнген тирилик-
ни сакъларгъа тийишлиди, 
жылны ахырына дери битеу 
пландагъы объектлени жа-
шаугъа кийирирча», - деп 
белгилегенди Юрий Чайка.

Республикада миллет проектле 
тири бардырыладыла 

Къарты болгъан юйню бере-
кети да башхаракъды. Аны  

алайлыгъы ёмюрледен бери да 
айтыла келеди миллетибизде. Ала 
бар юйюрлени  чыракълары окъуна 
башхаракъ жаннганча, аладагъы 
жылыу жюрегинге бир башха тюр-
лю хошлукъ бергенча да кёрюнеди 
бирде. Кеслери  аппала-ыннала 
бла ёсгенле уа аны алайлыгъын 
бютюн бегирек сезедиле. Аллай 
насыпны сабийликде къадар бизге 
да бергенине не заманда да шукур 
этгенлей турама. 

Гитчелигингде ёсген, ойнагъан 
орамланы, тийрелени озуп бара 
окъуна, элинги ол  замандагъы  
къартларын эсинге тюшюре, ала 
олтуруучу  ныгъышланы, шинтикле-
ни тансыкълайса.  Башынгы сылай, 
айтхан ариу  алгъышларын, акъыл 
сёзлерин да эсгересе. Ол  ышанла-
ры бла уа ала бизни – ёсюп келген 
тёлюню – тюз  жол бла барыргъа 
тюшюндюре, ёмюрледен бери 
таматала кичилеге юйрете келген 
затланы эсибизде, акъылыбызда  
къалдырыргъа кюрешгендиле. 

Бюгюннгю жигитим  Мусукланы 
Рамазан да Хабазны  хурметли, 

сыйы-намысы жюрюген  адамла-
рынданды. Ол дуния жарыгъын да 
мында атасы Имметни бла анасы 
Бёзюланы Айшатны юйюрюнде 
кёргенди. Малкъар халкъ зор бла  
кёчюрюлгенинде ала Къыргъыз-
станнга тюшгендиле. Биринчи кере 
школгъа да анда барып,  жазаргъа, 
окъургъа да юйреннгенди. Геогра-
фиядан бла физикадан тюшюн-
дюрген устазлары Анна Ивановна 
Мартынованы бла Кузьма Фроло-
вич  Гребенщиковну уа бюгюн да 
эсинде тутады. Ала теманы бер-
селе,  аны ангылап  къойгъанын, 
артда къайтара турур кереклиси 
окъуна  болмагъанын айтады. 

Ол тёлюню барысынача, биз  
сагъыннган  юйюрде ёсгенлеге 
да – ала уа тёрт сабий болгъанды-
ла – тынч тюйюл эди.  Рамазан да 
юйюрню кичиси болгъанына къа-
рамай, не  жумушну да билгенича 
мадарыргъа кюреше, ата-анасына, 
эгеч-къарындашха болушлукъ эт-
генди.  Айшат а, ынналарыбызны 
асламысыча, къолдан уста бол-
гъанды. Кийиз этип, чепкен согъуп 
тургъанды. Аны  кийизлеринден 
бири Мусукланы юйюрлеринде  
бюгюн да сакъланады. 

Халкъыбызгъа туугъан жерине  
артха  къайтыргъа эркинлик 

берилгенинде юйюр эм алгъа  
Тырныауузда тохташады. Окъу-
угъа-билимге итиннген Рамазан а 
сегизинчи классны мында ингирги 
мектепге жюрюп тауусады. Ызы 
бла комсомол путёвка бла аны 
Терс-Къолда  къурулушха жибе-
редиле. Анда ол кезиуде жашау 
журтланы къыстау сюегендиле. 
Ушакъ нёгерим а ол кесини шуё-
ху Мустафаланы Тахир бла бирге 
биринчи  юйлени ишлегенлени 
санында  болгъанларын эсгереди.

Кезиу жетип, аскер  къуллугъун 
толтургъанындан сора уа Хабазгъа 
келеди, нек дегенде ата-анасы ары 
кёчюп кетген эдиле. Мында уа  ол 
темир магъаданны тартхан цехде, 
«Хабазский» совхозда бригаданы 
таматасы болуп да иги кесекни 
уруннганды. Алай эсе да, ол окъур-

гъа, билимин ёсдюрюрге сюйгенди. 
Шахарда  школну тауусуп, КъМКъУ-
ну тарых факультетине, Орджони-
кидзеде тау-металлург институтха  
да ишлеп тургъан заводу жиберип 
киргенди. Алай эсе да,  аны (заво-
дну) артда жабылып къалгъаныны 
хатасындан андан кетерге тюшгени-
не уа бюгюн да жарсыйды. 

Болсада жашауну ол заман-
дагъы излемине кёре партия 

жаны бла билим алып, эл совет-
ни председатели, сагъынылгъан 
совхозну  директоруну мал ашла 
хазырлау жаны бла  орунбасары, 
профкомну (элни)  таматасы болуп 

да тургъанды.  Жамауат ичинде  
хурмети жюрюген, тутхан ишин бар-
дыра билген  инсанны 1998 жылда 
Урушну эмда урунууну, право сакъ-
лаучу органланы ветераларыны 
организациясыны председателине  
айыргъандыла. Андан бери да ол 
бу ишде бет жарыкълы болгъанлай 
келеди. Элни тиширыу советини 
таматасы Узеланы Аминат а бизге 
аны халкъгъа жарагъан, кимге да 
болушлукъ этерге хазыр, къайгъы-
рыулу адам болгъаныны юсюнден 
хапарлагъанды. 

Юй бийчеси Отарланы Роза бла 
бирге ариу юйюр да  ёсдюрген-
ди. Марат Москвада аш-азыкъ 
институтну тауусханды,  Магомет 
а тигиучюлюк жаны бла  окъугъ-
анды. Мариям да къол ишге  уста-
ды. Аталары жашланы бегирекда 
къурулушха тюшюндюргенди. Ол 
жаны бла не тюрлю жумушну кес-
лери тындырып къойгъанларын 
билдиргенди. Бирсилеге болушлукъ 
керек болса,  къайгъыргъанларын 
да айтады. 

Рамазан быйыл кесини 80-жыл-
лыкъ юбилейин да белгилеген-

ди. Алай эсе  да, алыкъа тириди. Эл 
аллында  ишин да бардыра, юйде 
жумушлагъа  къолундан келгенича 
болушады. Тау  жерде бахчасыз, 
малсыз болмагъанын билебиз. 
Мусуклары да халкъыбызда ёмюр-
леден бери келген тёрелеге таяна, 
баш кечиндиредиле. 

Огъурлу аппа бла ынна бирге 
жашау этгенли уа энди 56 жыл 
толгъанды. Неден да бек жашлары 
юйюрлери бла, ала бла бир арбазда 

туруп жашагъанларына ыразыды-
ла. Туудукъларына, аладан туугъан 
жети жашчыкъгъа бла  къызчыкъ-
гъа къууана,  къудуретге шукур 
этедиле. Барысы да окъуп, билим 
алып, халкъларына жарагъанла 
болуп  ёсерлерине ийнанадыла. 

Ушакъ нёгерим юйюрде эм  ал-
гъа таматаланы хурметлерге, 

миллет адет-тёрелерибизге, иш-
ден  къачмазгъа  тюшюндюрюр-
ге тийишлисин белгилейди. Хар 
нени да  баш магъанасы юйретиу 
болгъанын, ол  а сабийни туугъ-
ан-ёсген жеринден башланыргъа 
кереклисин  чертеди. Бюгюнлюкде 

жаш  тёлюге узакъ элледе иш аз 
болгъанына  жарсый, алай эсе да, 
жашау тиричилик этерге сюйген-
ле кеслерине  жумуш да мадара 
билгенлерине уа кёлю  кётюрюлюп 
хапарлайды. 

Рамазан бла юйдегиси Розача 
уллайгъан адамларыбыз ала кес-
лери жашагъан эллени,  туугъан 
орамларыны-тийрелерини берекети 
болуп къалмай, саулай да  халкъы-
бызны байлыгъыдыла. Ёмюрледен 
бери да миллетибиз жыл саны 
бла таматалагъа сый-намыс бере, 
аланы  сынамларындан аслам 
затха тюшюне,  жашай келеди. 
Ол ышаныбызны барлыгъы уа 
тёлюлени арасында  байламлыкъ 
кючленнгенлей, ёсюп келгенле  
адеп-къылыкъгъа юйреннгенлей, 
хазнабыз  сакъланнганлай туруруна 
себеплик этеди. 

Айхай да, бу дунияда атанг-ананг 
къатынгда не къадар кёп турса-

ла,  алагъа  къудуретден саулукъ, 
ёмюр да берилсе, андан уллу насып 
къайда?! Мусуклары да, ол затны 
алайлыгъын ангылай, къартлагъа 
сакъ болгъанлай, аланы кёз гин-
жилерин кибик кёредиле. Аллай  
къууанчны берилгенине шукур эте, 
юйюр  келишиулюкде, бир бирни 
хурметлей жашайды. Таматала уа 
ёсюп келгенлени жаланда ариу сёз-
лери бла угъай, ёз  къылыкълары 
бла да юйретедиле. 

    
МОКЪАЛАНЫ Зухура.

СУРАТДА: Мусукланы Рамазан 
юйюрю бла. 2011 жыл.   

Быйыл 23 сентябрьде Калмыкияда 
«Шуёхлу Кавказ» конфессияла аралы 
жаш тёлю форум бардырылгъанды. 
Анда Шимал-Кавказ эм Юг федерал 
округлада ислам организацияланы 
келечилери эмда  Элистаны бла Къал-
мукъну епархиясыны, «Золотая обитель 
Будды Шакьямуни» ара хурулуну  дин 
къуллукъчулары жыйылгъандыла. 
Ала «Жаш тёлю экстремизмни про-
филактикасында тёрелени, адетлени 
эм динни магъанасы» деген теманы 
сюзгендиле. 

Форумну Къалмукъну Муслийманла-
рыны дин управлениясы къурагъанды. 
Анга КъМР-ни муфтийини орунбасары 
Алим Сижажев къатышып, доклад да 
этгенди. 

Жыйылыуда тёрели динлени ёсюп 
келген тёлюню юйретиуде жууаплы-
лыкълары сюзюлгенди. Сёлешгенле 
жаш тёлюню бирикдириу артыкъда 
магъаналы болгъаныны  юсюнден 
айтхандыла. Бу ишде уа дин билим 
бериуню магъанасы уллуду. Ата-ба-
баларыбызны ариу тёрелерине таяна, 
халкъланы культура энчиликлерин 
сакълай, дин билим бериу заман бла 
тенг болургъа, алгъа барыргъа кере-
клисине да бурулгъанды эс. 

Регионда жаш адамланы Ата журту-
бузгъа сюймекликге, патриот сезим-
леге  юйретиу жаны бла соруулагъа да 
къаралгъанды. Алим Сижажев а был-
лай тюбешиуле регионлада жашагъан 
халкъланы адет-тёрелерине, культура-
ларына юйренирге онг бергенлерин 
чертгенди. «Аллахутала бизни миллет-
леге бла халкълагъа биз бир бирибизни 

культураларыбызгъа, адетлерибизге 
юйренир ючюн юлешгенди. Танышма-
сакъ, халкъларыбызны энчиликлерин 
билмесек, хайырлы байламлыкъла къу-
раллыкъ тюйюлдюле.  Быллай форум-
ла Кавказда жаш тёлюню шуёхлукъгъа, 
хурметге юйретедиле, мамырлыкъны, 
келишиулюкню сакълаугъа себеплик 
этедиле»,-дегенди ол . 

Ол бир бирге хурмет этиу адамла 
къоншулары бла къалай жашагъан-
дан башланнганын белгилегенди. 
Таматала сабийни къатындагъын  кё-
рюп болмазгъа юйретселе, ала артда 
жамауатда жашаяллыкъ тюйюлдюле. 
«Кёп миллетни жамауатда дёрден 
болуу, уллу кёллюлюк  жарамайдыла. 
Бир халкъ кесин башхасындан бий-
ик, уллу болгъанын айтыргъа, башха 
халкъланы басынчакъларгъа эркин 
тюйюлдю. Бу затла келтиредиле кёрюп 

болмаулукъгъа»,-дегенди ол.
Алим Сижажев адамда  жаланда 

ахшы ышанланы излерге, жаш адам-
лагъа иги юлгюле кёргюзтюрге чакъ-
ыргъанды. Ол КъМР-ни Муслийман-
ларыны дин управлениясы миллетле, 
динле аралы келишиулюкню сакълауда 
тамамлагъан жумушланы юслеринден 
да билдиргенди. «Жаш адамланы со-
рууларына жууапланы биз бермесек, 
аланы башхала юйретирикдиле, бизге 
къажау тургъузтурукъдула»,-дегенди 
ол. 

Форум динле аралы байламлыкъла 
къурап, ёсюп келген тёлюню бирге юй-
ретиу жаны бла эсгертиулени  къабыл 
кёрюу бла бошалгъанды. 

ТИКАЛАНЫ Фатима 
хазырлагъанды.  

Кёп болмай Элбрусда РФ-ни жарыкъ-
ландырыу министрини орунбасары, 
«Билим бериу» проектни администрато-
ру Татьяна Васильеваны башчылыгъы 
бла «Россей Федерацияны субъектин-
де «Билим бериу» миллет проект: бийик 
жетишимлеге жетиширча ресурсланы 
бирикдириу»  деген ючюнчю битеурос-
сей кенгеш болгъанды. Анга къыралны 
64 регионуну келечилери – профильли 
ведомстволаны, департаментлени, 
«Билим бериу» миллет проект бла 
байламлы информация-аналитика 
араны эм «Россейни жарыкъландырыу 
академиясыны» специалистлери эм 
башхала къатышхандыла. Ол санда 
КъМР-ни Правительствосуну Предсе-
дателени орунбасары Марат Хубиев, 
жарыкъландырыу, илму эмда жаш 
тёлюню ишлери жаны бла министр 
Анзор Езаов да.  

Форум эки кюнню баргъанды, анда 
асламысында быйыл «Билим бериу» 
миллет проектге кирген регион эм 
федерал программала къалай къу-
ралгъанлары сюзюлгенди. Аны чекле-
ринде «Жангы школ», «Хар сабийни 
жетишими» эм «Цифралы билим бериу 
онгла» дегенча программалагъа да эс 
бурулгъанды. Келир заманда тамамла-
ныргъа тийишли проектле эм борчла да 
белгиленнгендиле. 

Татьяна Васильева, Анзор Езаов, 
Россейни жарыкъландырыу академи-
ясыны таматасыны къуллугъун толтур-
гъан  Павел Кузьмин, Элбрус районну 
башчысыны къуллугъун толтургъан 
Сотталаны Къурман Огъары Бахсанда 
ишлене тургъан садикни къурулушу 
къалай баргъаны бла шагъырейленн-
гендиле. Учреждениягъа 42 сабий 
жюрюрюкдю, кеси да бюгюннгю из-
лемлеге бла мардалагъа келиширикди.  
Ол  «Тиширыулагъа урунургъа болушуу 
– юч жыллары толмагъан гитчелеге 

школгъа дери билим алырча онг тап-
дырыу» федерал эм «Демография» 
миллет проектлеге кёре бардырылады. 
Аны къурулушуна саулай 39,3 миллион 
сом къоратыллыкъды. Бюгюнлюкде 
мында сюртюу-бояу ишле тамамлана-
дыла. Социал магъаналы объектни то-
лусунлай быйылны ахырына жашаугъа 
кийирир муратлыдыла. 

Ызы бла къонакъла Заюковода ата-
анасыз эм къарар адамлары болмай 
къалгъан сабийле жашагъан 5-чи но-
мерли интернат-школуну мурдорунда 
къуралгъан «Доброшколада» да бол-
гъандыла. Ол «Жангы школ» федерал 
эм «Билим бериу» миллет проектлени 
чеклеринде саулукъларында бир тюр-
лю кемчиликлери болгъанлагъа тийиш-
ли онгла бла себеплик этер хыйсапдан 
ишленнгенди. 

Мында жангы окъуу жыл, бирси 
мектепледеча, биринчи сентябрьде 
башланнганды эмда качестволу билим 
берирча  мадар этилгенди. Дерследен 
сора да, аш этерге, тигерге, къурулуш, 
агъач усталыкълагъа да юйретген ма-
стерскойла бардыла. Сабийле бла пси-
холог, дефектолог, логопед эм башха 
специалистле да ишлейдиле. 

Интернат-школну ремонтуна  ре-
спублика 2,5 миллион сом бергенди. 
Аны  материал-техника мурдорун жан-
гыртыргъа уа федерал бюджетден 7 
миллион сомдан артыкъ бёлюннгенди.  

Ахырында уа къонакъланы  концерт 
программа бла къууандыргъандыла 
эм тамаша жерле бла шагъырейлен-
дирирча экскурсия да къурагъандыла. 

МАГОМЕТЛАНЫ 
Сулейман. 

23 сентябрьни шартларына кёре, 
амбулатория болушлукъ коронави-
рус жукъгъан 923 адамгъа бериле-
ди.  4244 инсан амбулатория къа-
раудадыла, ала ауруу жукъгъанла 
бла тюбешген инсанладыла. Аладан 
1688 – сабийледиле. 

 КъМР-ни Саулукъ сакълау мини-
стерствосунда коронавирусну сору-
улары бла байламлы «къызу ызны» 
телефону къуралгъанды. (88662)40-
15-65, неда 112 номерлеге сёлешип, 
тийишли информация болушлукъ 
алыргъа боллукъду. 

 Министр саусузланы бакъгъан 
медиклеге тёлеулени, саулукъ сакъ-
лау учрежденияланы ырысхы-техни-
ка болумларын игилендириуню, сау-
сузланы дарманла  бла жалчытыуну 
юслеринден да айтханды.  

Вакцинацияны болумуна энчи эс 
бурулгъанды. Хар кюн да респу-
бликада эрттенликде 8 сагъатдан 
20 сагъатха дери дарманны салды-
рырча 82 жер ишлейдиле. Ала бла 
бирге 58 мобильный къауум барды 
-  тийишли термооборудованиялары 
бла.

Республикагъа «Гам-Ковид-ВАК» 
дарманны 185 242 дозасы, «Эпи-
ВакКорона» вакцинаны 6 820 
дозасы, «КовиВак» дарманны - 3 
900 эмда «Спутник Лайтны»  70 
088 дозасы келтирилгенди. Дар-
манны биринчи кесегин 169 588 
адам, экинчисин а – 137 355 инсан 
салдыргъандыла. Ол а келтирил-

ген вакцинаны  63,7 проценти 
тенглиди. 

Потребительлени эркинликлерин 
къоруулау эм адамны ырахатлы 
жашау жаны бла федерал служба-
ны КъМР-де башчысы Жирослан 
Пагов эпидемиология болум къор-
къуулу болгъанын белгилегенди. 
Ол тыш къыралладан келгенле бла 
къаллай мадарла толтурулгъанла-
рын да айтханды.  

Шёндю уа кесекле жайылгъан 
кезиу башланнганды, аны себепли 
ОРВИ-ни бла коронавирусну бир-
бирлеринден айырыргъа керекди. 
Ал кезиуде ала  бирге ушаш башла-
надыла, аны себепли лаборатория 
тинтиуле бардырып, аурууну тюз 
тохташдырыу эм багъыу артыкъда 
магъаналыды. 

Жыйылыуда СПИД-ни эм жукъ-
гъан аурууланы профилактикасы 
эмда багъыу жаны бла араны баш 
врачы Марина Иванова да сёлеш-
генди.    

Депутатла докладланы сюзе, вак-
цинацияны бла ревакцинацияны, 
кеслерине амбулаторияда къарат-
ханланы дарманла бла жалчытыуну, 
коронавирусну жангы штаммла-
рыны, аурууну жайылыуу къачан 
тохтаргъа боллугъуну юслеринден 
соргъандыла.  

 Парламентни спикерини орунба-
сары Жанатайланы Салим вакцина 
салдыргъанланы арасында ауруу 
жукъгъанла бармыдыла деп сор-
гъанды. Жирослан Паговну айтха-
нына кёре, ала 2-2,5 процент тенгли-
диле, алай ала аурууну женгил, неда 

ышанлары болмай кётюредиле.
 Татьяна Егорова  Парламентни 

президиумуну келечилерини  90 
проценти эмда депутатланы бла Ап-
паратны ишчилерини  70-ден аслам 
проценти дарман салдыргъанларын 
билдиргенди.   

– Аны бла бирге эпидемиология 
излемле сакъланадыла: мекямгъа 
киргенлени температуралары ёнче-
ленеди, - дегенди ол. 

Спикер министрни бетинде ре-
спубликаны медиклерине ишлери 
ючюн ыразылыгъын айтханды. Ол 
ауруугъа къажау санитар излемле-
ни толтурургъа, аурууну ышанлары 
белгили болгъанлай, къаллай ма-
дарла тамамларгъа кереклисин, 
вакцинацияны жорукъларын ангы-
латыу ишни андан ары бардырыр-
гъа кереклисин да чертгенди. 

Президиумну ишине къатышханла 
жууаплы органлагъа тийишли эсгер-
тиулени чыгъаргъандыла. 

***
Жыйылыуда дагъыда «КъМР-ни 

Контроль-эсеплеучю палатасы-
ны юсюнден», «КъМР-де урунуу-
ну сакълауну юсюнден», «Билим 
бериуню юсюнден», «Агъач бла 
байламлы халланы юслеринден» 
законлагъа тюзетиулени да сюзген-
диле.  Депутатла федерал законла-
ны жыйырмадан аслам проектине, 
законодательный башламчылыкъ-
лагъа да къарагъандыла.

КъМР-ни Парламентини 
пресс-службасы. 

Коронавирус аурууну жайылыууна 
къажау мадарлагъа къаралгъанды

Мамырлыкъны, келишиулюкню 
сакълаугъа себеплик

Билим бериуню 
программаларына эс бургъандыла

Казбек Коков республикада шён-
дюгю социал-экономика болумну 
сюзюуню чегинде озгъан айырыу-
ланы баш эсеплерин эшитдиргенди: 
Къырал Думагъа Къабарты-Мал-
къардан «Единая Россиядан» юч 
депутат ётгендиле. «Анга жамауатны 
властьха ышаныуунача къарайбыз», 
- деп белгилегенди Башчы. 

Регионну экономикасыны юсюн-
ден айта, Коков былай чертгенди: 
«Эпидемиология халгъа да къара-
магъанлай, экономика болум ахшы 
айныугъа бурулупду.  Республи-
калы бюджетге келген кесибизни 
файдалыкъларыбыз ёсгендиле, 115 
процент чакълы бир, ол а Россейни 
Президентини миллет борчлада, 
миллет проектледе белгиленнген по-
литикасыны эсебиди.  Ол властьны 
битеу даражаларында иш тийишли-
сича бардырылгъанынданды».  

Миллет проектле бла байлам-

лы тынгылы хапарны КъМР-ни 
Правительствосуну Председатели 
Мусукланы Алий ,  аны биринчи 
орунбасарлары Муаед Кунижев 
эм Сергей Говоров, вице-премьер 
Марат Хубиев айтхандыла. 

Сюзюуню эсеплерине кёре пол-
пред миллет проектлени целевой 
кёрюмдюлерине жетерча битеу кюч-
ню салып кюреширге кереклисин 
чертгенди.

Кенгешни ахырында Юрий Чайка 
РФ-ни Президентини СКФО-да толу 
эркинликли келечисини Ыразылыкъ 
къагъытларын Нальчик шахар округ-
ну жамауатха социал жумушланы 
тапдырыу арасыны таматасы Заур 
Бетугановха ,  Прохладна шахар 
округну жамауатха социал жумуш-
ланы тапдырыу комплекс арасыны 
таматасы Надежда Сасиковагъа, 
Черек муниципал районда жамауат-
ха социал жумушла тапдыргъан ком-
плекс араны таматасы Улбашланы 
Алинагъа бергенди. Полпред учреж-
денияланы кёп заманны пандемия 

болумлада уруннган келечилерини 
ишлерин да белгилегенди. 

«Социал жумушла тапдыргъан 
араланы ишчилери, бийик адам-
лыкъларын кёргюзтюп, коммерци-
ялы болмагъан организацияла эм 
доброволецле бла бирге болушлукъ 
изленнген къауумгъа – сакъатлагъа, 
абаданлагъа эм къыйын ауругъан 
адамлагъа – эс тапдыргъанлай ту-
радыла», - деп эсеплегенди Юрий 
Чайка. 

Къабарты-Малкъарны Башчысы 
Казбек Коков толу эркинликли келе-
чиге себеплик этгени эм республи-
кагъа социал магъаналы болгъан 
сорууланы тамамларгъа болушханы 
ючюн энчи ыразылыгъын билдирген-
ди. Юрий Чайка Къабарты-Малкъар 
Республикагъа мындан арысында да 
ол себеплик этилгенлей турлугъун 
чертгенди.  

КъМР-ни Башчысыны бла 
Правительствосуну 

пресс-службасы.

Республикада миллет проектле 
тири бардырыладыла 

ТЮБЕШИУ



Жамауат 
эм дин

Материалланы басмагъа ТИКАЛАНЫ Фатима хазырлагъанды.

Бу бетде Къурандан аятла, Мухаммадны хадислери да келтириледиле. Аны ючюн сакъ болуругъузну, аны кирли жерлеге атмазыгъыз-
ны, тийишли болмагъан жумушлада хайырланмазлыгъызны тилейбиз. 

КЪУРАННЫ СУРАЛАРЫ 

Номерни хадиси

 ЭНЧИ ПРОГРАММА 
КЕРЕКДИ

КъМР-ни Муслийманлары-
ны дин управлениясыны баш-
чысыны орунбасары Аслан 
Гедгафовну бизге билдирге-
нине кёре, бюгюнлюкде респу-
бликада 150-ге жууукъ межгит 
бардыла. Аладан бирлери 
алыкъа ишлене турадыла,  
межгитни даражасы берил-
мегенди. 24 межгит культура 
хазнаны объектлерини тизме-
сине кийирилгенди. Аладан 
бирлерине уа жюз эм андан 
да кёп жыл толгъанды. 

 Аллахуталаны юйлерини 
арасында тарых жаны бла 
артыкъда багъалыгъа Заюко-
вода эмда Исламейде меж-
гитле саналадыла. Заюковону 
муслийманлары кеслерини 
къарыулары бла аны ичинде 
жангыртыу жумушла бар-
дыргъандыла. Энди халкъ-
ны жюзжыллыкъ межгитде 
жыйылып, намазны бирге 

къылыргъа онглары барды. 
Исламейни межгитин ате-

измни жыллары бузалмагъ-
андыла. Аны ичинде совет 
заманлада склад къуралгъан-
ды, ол башха мюлк керекледе 
хайырланылгъанды. Алай ме-
кям битеу сынауладан ётюп, 
шёндюгю заманнга дери сакъ-
ланнганды. Анда да жангыр-
тыу ишле толтурулгъандыла.   

Кёнделенни эски межгити 
уа башхалагъа ушамай кесича 
сейирди, ол санда архитектура 
жаны бла да. Аны ичинде бир 
багъана  жокъду, балкала бир 

бирлерине таяныпдыла. Алай 
бла уа мекямны башы кесини 
кючю бла тутулады. Аллах-
ны ахшылыгъындан, межгит 
бюгюн да ачыкъды. Аны ичи 
кенгди, жамауат сыйынып, 
жума намазны къыладыла, 
дейди Аслан Гедгафов. 

Биринчи Чегемни межги-
тинде уа кёп жылланы школ 

орналгъанды. Бюгюн мекям 
муслийманлагъа къайтарыл-
гъанды, жангыртыу жумуш-
ладан сора анда да жамауат 
жыйылады, иймамны ууазына 
тынгылайды, намаз къылады. 

- Альхамдулиллях, респу-
бликада межгитле ишлене-
диле, ол санда Нальчикде 
«Горный» микрорайонда, 
Адиюхда да. «Дубки» микро-
районда ара межгит ишлетир-
ге мурат барды, аны проекти 
да хазырды,-дейди муфтийни 
орунбасары. 

150 межгит. Бирлеге бизни-

ча гитче республикагъа ол кёп 
да кёрюне болур. Алай, бизни 
ушакъ нёгерибизни айтханы-
на кёре, ала азлыкъ этедиле. 
Бютюнда Нальчикде. Сёзге, 
«Искож», «Стрелка», «Гор-
ный» микрорайонлада бири 
да жокъду, «Александровка-
да» межгит а жашау журтну 
ичинде къуралыпды. 

Ара межгитге жума кюн 
эки мингден  аслам адам   
жыйылады. Муслийманла 
сыйынмай, намазны коридор-
да, бирде уа орамда окъуна 
къыладыла.  

- Шахарда муслийманланы 
саны ёсгенин эсге алып, хар 
кварталда да гитче межгитле 
ишлетилселе тюз боллукъ 
эди. Аны себепли ол жаны 
бла энчи программа керекди. 
Межгит ачыкъ, хар жанындан 
да иги кёрюннген  жерде ор-
налыргъа керекди.   Межгит 
жамауатны адеп-къылыгъы-
на, ёсюп келген тёлюню тюз 
ниетлеге юйретиуге себеплик 
этгени баямды. Динсиз адам 

хауле итге ушайды – кеси 
керегин табар ючюн жукъ-
дан да артха турмазлыкъ 
жаныуаргъа. Тёрелери, сый, 
намыс, дин болмагъан жерде 
адамлыкъ унутуллукъду,-деп 
жарсыйды бизни ушакъ нё-
герибиз. 

 АХШЫЛЫКЪЛА
Мухаммад файгъамбар, 

Аллахны саламы анга болсун, 
Меккадан Мединагъа кёч-
генлей, биринчиден межгит 
ишлетип башлагъанды. Ол 
шахарны культура, социал, 
экономика арасы болгъанын 
чертип. Межгит муслийман-
лагъа, битеу жамауатха да 
жаланда ахшылыкъла, иги-
ликле келтиреди. Ол этиканы, 
айыпны, бетни, намысны, 
адепни юслеринден эсгерте-
ди адамлагъа. 

 Аллахуталагъа махтаула 
салып, азанны айтхан муад-
зинни ариу ауазы жюреклеге 
ырахматлыкъ, къууанч, ыша-
ныулукъ салады. Ийманы 
болгъан адам аны ызындан 
азанны къайтара, Аллахута-
ланы атын сагъынады. Сыйлы 
Къуранда уа: «Аллахуталаны 
атын сагъыныу бла жюрекле 
ырахматлыкъ табадыла»,-деп 
айтылады. 

- Мухаммад файгъамбар, 
Аллахны саламы анга болсун: 
«Муадзинни ауазын эшитип, 
аны ызындан азанны къай-
таргъан эмда ахырында дууа 
окъугъан муслийманнга Къы-
яма кюнде шагъатлыкъ этил-
ликди. Аны билген, ангылагъ-
ан муслийман тынчлыкъ таба-
ды, ырахат болады»,-дегенди. 
Аны айтханым, межгит адам 
келип, намазын этип, къачып 
кетген жер тюйюлдю. Анда 
биз Аллахуталаны къуллары 
болгъаныбызны тюшюребиз 
эсибизге, аны кючюне, къу-
дуретине баш урабыз, болуш-
лукъ излейбиз, - дейди Аслан 
Гедгафов. 

 Азанны юйретиу магъана-
сы уллуду. Аны эшитген бизни 
Жаратхан аны хар атламын 
да кёргенин ангылайды. Ол 
а адамны низамлы этеди. 
«Муслийман харам затланы 
этип байыкъланыргъа жара-
магъанын биледи. Ол жууукъ-
ларыны, къоншуларыны, дин 
къарындашларыны, башха 
конфессияланы келечилерини 
эркинликлерин сакълайды. 
Аны себепли республикада  
межгитле ачылгъанларындан 
къоркъургъа керекмейди,-деп 
ишексизди муфтийни орунба-
сары.

Ислам динде халаллыкъны, 
чомартлыкъны юслеринден 
кёп айтылады. Сыйлы Къу-
ранда аятлада къайтарылады, 
хадиследе да келтириледи. 
Аланы этген муслийманны 
къаллай саугъа сакълагъа-
ныны юсюнден Хасания элни 
иймамы Мисирланы Тимур 
ууаз бергенди: 

-  Аллахутала Сыйлы Къуран-
да былай айтады: «Сиз ырыс-
хыгъыздан не зат къоратсагъыз 
да, Аллах аны биледи. Кюндюз, 
кече да, билдирип, букъдуруп 
да кеслерини ырысхыларын-
дан къоратханлагъа сууапла 
хазырдыла. Алагъа къоркъуу 
жокъду, мудахлыкъны да сы-
намазла». 

Бу аят бизге халаллыкъны, 
чомартлыкъны игилигин, хай-
ырлылыгъын ангылатады. Ал-
лахутала ючюн кесини ырысхы-
сындан къоратханнга Къыяма 
кюн сууаплыгъы берилир.  

Халаллыкъны кёп тюрлюсю 
барды, аланы эсигизге сал-
сакъ, барыбызгъа да хайырлы 
болур. Адамгъа болушмакъ-
лыкъ, сый бериу. Сёзге, жаяу 
баргъанны машинанга олтур-
туп, жерине жетдирсенг, жолда 
ётгеннге сый берип, аны ётерге 
къойсанг, ала барысы да чо-
мартлыкъдыла, садакъады. 

Аллахуталагъа къуллукъ эт-
ген заманда къуру фарз на-
мазла бла чекленип къалмай, 
сюннетни толтургъан, сууап 
намазланы къылгъан да ха-
лаллыкъды. Бирле фарзны 
къылып, терк окъуна кетип 
къаладыла. Сюннет намаз-
гъа эс бурмагъан тахаджудха 
сюелаллыкъ тюйюлдю. Сууап 
намазны этген, Мухаммад 
файгъамбарны, Аллахны са-
ламы анга болсун, этгенин 
юлгюге алып, сюннетни да 
толтурлукъду. Ол да чомар-
тыкъды, халаллыкъды. 

Адам юйюрюне, сабийле-
рине не кёзден къарагъаны. 
Файгъамбар, Аллахны саламы 
анга болсун, айтханды: «Халал 
муслийман Аллахуталагъа, 
адамлагъа да жууукъ болады, 
Жаханимден узаяды» (Тирми-
зи). Бу хадисни магъанасы: 
чомарт адамгъа Аллахутала 
ыразыды, жамауат да аны 
сюеди, ол Жаханимни отундан 
сакъланады. 

Энтта бир хадисни айтыргъа 
сюеме. «Хар эрттенликден эки 

мёлек  Жерге тюшюп, аладан 
биринчиси: «Я Аллах, халал  
болгъаннга ырысхысын къай-
тар»,- деп тилейди. Экинчи мё-
лек къызгъанчны ырысхысын 
тый, дейди» (Бухари, Муслим).   

Адам этген къуллукълары 
ючюн Аллахуталадан суу-
аплыкъла алыргъа сюеди.  
Сыйлы Къуранда айтылады: 
«Сууаплыкъланы береме къу-
руда мени ючюн этилген жу-
мушлагъа. Мени ючюн этилген 
иш - сууаплыкъды». 

Адам бир хайыр этген эсе,  
аны юсюнден айтып, халкъгъа 
жайып, махтанып айланмасын. 
Этген игилигини юсюнден 
адамлагъа белгили этгин-
чи тынчаялмай, къыйналып 
тургъанла бардыла. Ол кёз-
баулукъду. Сууаплылыкъла 
муслийманны бла Аллахута-
ланы араларында къалыргъа 
керекдиле. Алай Интернетге 
чыгъып, этген ахшылыгъына 
махтаннганны сууаплыгъы 
Къыяма кюн бетинге урур, 
къабыл кёрюлмегенме деп, 
бедиш этер.

Аллахутала Сыйлы Къуранда  
айтханды: «Кеслери сюйюп, 
мискинлеге, ёксюзлеге ашат-
ханла,  биз жаланда Аллахута-
ланы ыразылыгъы ючюн аша-
табыз, сизден не шукур, хакъ 
тилемейбиз дегенле, ишексиз 
Раббийибизден, мудахлыкъ 
басхан кюнден къоркъуп аша-
табыз дегенле Къыяма кюн-
леринден къоркъадыла. Алла-
хутала аланы  сакълап, мудах 
этмей, жарыкъ бетли этерикди. 
Сабырлыкълары ючюн Жаннет 
бла, дарий кийимле бла  хакъ-
ларын берликди». Бу аятны 
магъанасы:  этген сууаплыгъын 
адамлагъа ачыкъ этмей, бу 
ахшылыкъны этдим деп мах-
танмай, Аллахны бла кесини 
арасында къойгъан  Къыяма 
кюн ыразылыкъ табар, жолу 
Жаннетге болур. Аллахутала 
анга сёз бергенди. 

Адамдан сау бол деген-
ни сакълап турмагъыз, ол 
манга ыразы болгъанын нек 

билдирмеди, деп излемегиз.  
Ыразылыкъны Аллахуталадан 
умут этигиз. Ол манга сау бол 
демегенди деп, дин къарында-
шынгы  аманлама, кёлкъалды 
болма, керти муслийманча 
жюрют кесинги.

Аллахуталаны келечилери 
чомартлыкълары бла белгили 
болгъандыла,  ариу юлгю кёр-
гюзтгендиле. Аланы арасында 
къызгъанчла болмагъандыла. 
Бир жол Мухаммад, Аллахны 
саламы анга болсун, межгит-
ден ашыгъып юйюне кирген-
ди. Сора жангыдан межгитге 
къайтады. Сахабала аны кё-
рюп, ашыгъып къайры барып 
келдинг, деп соргъандыла. 
Ол а: «Манга алтын берген-
диле да,  кече юйде къояргъа 
сюймейме, адамлагъа юле-
ширге муратлыма, аны алып 
келгенме»,-деп жууаплагъан-
ды. (Аль-Бухари). Ма къаллай 
юлгю кёргюзтеди бизге файгъ-
амбар. Ол, ырысхысын жыйып 
турмай, халкъгъа юлешгенди, 
жарлылагъа, факъырлагъа, 
ёксюзлеге бергенди. 

 Ырысхы  Аллахуталадан ке-
леди. Аны халал жумушлагъа 
къоратханладан  болугъуз. 
Чомарт адам факъырлыкъны 
сынамаз. Аллахутала анга сёз 
бергенди. Закятын тёлеген, 
садакъасын чыгъаргъан ха-
лал адамланы сюеди бизни 
Жаратхан. 

Сахабаланы къолларына 
ырысхы келгенлей, кече жукъ-
ламай, аны жарлылагъа, ми-
скинлеге юлешгендиле. Ырыс-
хы къолумда къалып ёлсем,  
не айтырыкъма Аллахуталаны 
аллында, деп  сагъыш этген-
диле ала. 

Айшадан, Аллах анга ыра-
зы болсун, бир жол  тиши-
рыу садакъа тилегенди, эки 
къызны анасы. Аны уа жугъу 
да болмагъанды, финикден 
сора. Айша аны  тиширыугъа 
бергенди, башха затым  жокъ-
ду деп. Ол а аны  эки этип, 
сабийлерине ашатханды» (аль-
Бухари, Муслим).  Аны магъ-

анасы. Керти да кереклиси 
болгъан адамгъа болушсанг, 
муслийманмыды, тюйюлмю-
дю, башхалыкъ жокъду,  ол 
уллу сууаплыкъды. 

Эки эр киши файгъамбардан 
соргъандыла: «Садакъа чыгъ-
арыргъа жугъум болмаса, не  
этейик?». Мухаммад, Аллахны 
саламы анга болсун, ишлегиз, 
халал хакъыгъыздан садакъа 
беригиз, къарыусузлагъа болу-
шугъуз, жарлыланы сыйлагъ-
ыз, дегенди (аль-Бухари). Жа-
тып тур, хакъынг аз боллукъду, 
ишлеме, андан эсе юйде къал, 
демегенди.  Халал ишден ал-
гъан хакъны азлыгъы-кёплюгю 
жокъду.  Халал ишде  алгъан 
он минг сомунг харамлыкъдан 
тюшген  жюз мингден да багъ-
алыды.  Аллах ахшылыкъдан  
хакъынга ыразыды, аманлыкъ 
бла ишленнген ахчадан эсе. 
Аны ангыларгъа, ыразы болур-
гъа керекди. 

Аллахутала Сыйлы Къуранда 
айтханды: «Бир жукъ къорат-
сагъыз, аны орунуна башха 
ырысхыны къошуп берирме». 
Бу аятда Раббий сёз береди 
адам мюлкюн халаллыкъгъа 
къоратхан эсе, къоранчлы 
болмазлыгъына.  Аллай адам 
чомартлыгъына кёре саугъа-
сын аллыкъды. Аллахуталаны 
халаллыгъыны уа чеги-къый-
ыры жокъду. 

Муслийманла, болушугъуз 
бир биригизге, бу дуниягъа ал-
датып къоймагъыз кесигизни. 
Шайтан къызгъанч бол, бер-
сенг, кесинг ачлай къаллыкъса, 
жутлукъ игиди деп юйретеди. 
Аллахны аллында не аманлыкъ 
бар эсе, аны къулагъынга шы-
бырдайды, садакъа чыгъарма, 
закят тёлеме,  кесинге да керек 
боллукъду, деп алдап турады. 
Хорлатмагъыз  шайтаннга!

Аллахутала садакъалары-
бызны,  чомарт ишлерибизни 
барысын да къабыл кёрсюн, 
Къыяма кюн ол ырысхыны 
юсю бла  бизге ыразы болуп, 
Жаннетге жол ачарча аллай 
насып берсин!

Умар ибн Аль-Хаттаб билдиргенди: Му-
хаммад, Аллахны саламы анга болсун, бир 
жол былай айтханды: «Бизни Жаратханны 
къулларыны арасында аллай адамла бар-
дыла. Ала файгъамбарла тюйюлдюле, азап 
чекмегендиле (шахидле тюйюлдюле). Алай 
алагъа файгъамбарла, шахидле да ариулукъ 
бла сукъланырыкъдыла. Къыяма кюнде аланы 
Аллахуталаны аллында  болумлары ючюн». 
Сахабала  ала кимледиле деп соргъанларында, 
Мухаммад: «Бир бирлерин Аллахутала ючюн 
сюйгенледиле:  жууукълукълары, байлыкълары, 
адам ёлгенден сора ырысхысы анга къаллыгъы 
ючюн угъай. Аллахутала бла ант этеме, аланы 

бетлеринде нюрлери барды. Кертиди, ала нюр-
ню жолундадыла. Ала башхала  къоркъгъандан 
буюкъмайдыла, башхала бушуу этселе, мудах 
болмайдыла»,-дегенди.

Ызы бла Мухаммад, Аллахны саламы анга 
болсун: «Хау, кертиди. Аллахуталагъа жууукъ 
болгъанла къоркъмайдыла, бушуу этмейдиле» 
(10:62),-деген аятны окъугъанды. (Абу Дуд).

Хар муслийман да дин къарындашларыны 
араларында   бирликни, шуёхлукъну, сюй-
мекликни сакъларгъа борчлуду. Ансыз аны 
ийманы толу тюйюлдю, умма уа бир заманда 
да биригаллыкъ  тюйюлдю.  

Бюгюнлюкде ислам жамауат тенгизни кё-

мюгюне ушайды, керти хадисде айтылгъаныча. 
Муслийманла бирикмегендиле.  Ол а умманы 
къарыусуз этеди, хорлам келтирмейди. Алла-
хутала андан сакъласын. Бирликди кюч берген,  
жетишимлеге элтген. Бирликге уа жаланда 
ислам къарындашлыкъны болушлугъу бла 
жетиширге онг барды. 

  Бизни Жаратхан Къуранда былай буюрады: 
«Кертиди, ийманлары болгъанла – къарындаш-
ладыла. Аны себепли къарындашланы жараш-
дырыгъыз, Аллахдан къоркъугъуз. Ким биледи, 
сиз кечиллик эсегиз а»  (49:10).

«Ислам в Евразии»  газетден.  

Ислам динни, Мухаммад файгъам-
барны, Аллахны саламы анга болсун, 

жашаууну юсюнден окъугъанда, хадислери 
келтирилгенде, иймам Бухарини аты кёп 
кере сагъынылады. Алай ким болгъанды 
Бухари, хадислени къалай  жыйышдырып 
башлагъанды? Аны юсюнден къысха бил-
дирирге сюебиз.

Иймам Бухарини  аты хар муслийманны 
жюрегинде намыс, хурмет туудурады. Ол 
исламда белгили алимледен бириди: ха-
дисоведение илмуну мурдорун салгъанды. 
Аны хадислени «Джама ас-Сахих»  жый-
ымдыгъы Сыйлы Къурандан сора исламда 
керти китапха саналады. 

Хиджраны 110 жылында Мухаммадны, 
Аллахны саламы анга болсун, сахабала-
ры барысы да ауушхандыла. Жылла оза 
баргъанлары бла уа бирле,  кеслерине 
таплыкъ излеп, файгъамбарны сёзлерин 
терс ангылатып башларыкъларына къор-
къуу болады. Аны себепли тюз  хадислени 
жыйышдырыргъа кереклиси ачыкълана-
ды. Мухаммадны, Аллахны саламы анга 
болсун, айтхан сёзлерин жыйышдырып, 
аланы тюзлеге, игилеге, къарыусузлагъа  
юлешиу артыкъда къыйын, жууаплы иш 
болгъанды. 

Аны кеси боюнуна иймам Бухари ала-
ды. Ол анга жашаууну 16 жылын 

къоратханды. Хадислени жыйгъандан, бир 
низамгъа келтиргенден сора да,   аланы 
тюзлюклерин ачыкълауну жорукъларын 
да тохташдыргъанды. Алай бла Бухари ха-
дисоведение илмуну мурдорун салгъанды. 
Экинчи мухаддис а аны сохтасы Муслим 
болгъанды.  

Иймам Бухари Бухарада хиджраны 196 
жылында (810 жыл)  туугъанды. Аны атасы 
эртте ёлгенди. Ол сабийлигинде сокъур 
болгъанды, алай анасы жюрегинден асыры 
къаты тилекле этгенден,   жангыдан кёрюп 
башлагъанды.  Аны бла бирге уа  кючлю 
эс да берилгенди. Аны хайырындан Бухари  
айны жарыгъында окъургъа, жазаргъа да 
онг тапханды. Бир кере окъугъаны уа аны 
эсинде ёмюрлеге къалгъанды. 

9 жылында ол Сыйлы Къуранны кёлюн-
ден билгенди. Ызы бла  хадислеге юйре-

нип башлагъанды. 18 жылында Бухари 
Узбекистандан Меккагъа кёчеди. Ол анда 
16 жылны жашагъанды, битеу бу кезиуню 
уа хадислени жыйышдырыугъа жоралагъ-
анды. Ол Египетде, Сирияда, Басрада 
кёп кере болгъанды, Хиджазда бир ненча 
жыл жашагъанды, Багдадха, Куфугъа да 
жолоучулукъгъа чыкъгъанды. Алай бла  
600 мингден  аслам хадисни билгенди кёл-
ден – аланы анга белгили ислам алимле 
айтхандыла.

16 жылдан иймам Бухарагъа къайтады 
эмда «Джами ас-Сахих» жыйымдыкъ-

ны хазырлап тебирейди. Ол   бу жылланы 
ичинде юйреннген хадиследен 7275-син 
сайлайды эмда аланы 93 бёлюмге юле-
шеди. Бухари кёп китапланы жазгъанды, 
алай аладан «Тарих аль-кабир», «Адаб аль-
муфрад» эм «Сахих аль-Бухари» артыкъда 
белгилидиле. Биринчисин а ол кече айны 
жарыгъында Мединада Мухаммад файгъ-
амбарны, Аллахны саламы анга болсун, 
межгитинде жазгъанды. 

250 жылда иймам Бухари Нешапургъа 
кёчгенди. Мында ол Муслим ибн аль-
Хаджадж бла танышып, аны кесини илму-
суна юйретип башлайды. Алай бла «Сахих 
аль-Муслим» жыйымдыкъ чыгъады. Хадис-
лени келтирген иймамланы арасында Мус-
лимни аты сагъынылгъанына  эс бургъан 
болурсуз.   Ол хадислени Бухариден сора 
эм иги  билген алимге  саналады. 

Мухаммад файгъамбарны, Аллахны 
саламы анга болсун, хадислерини алты 
жыйымдыгъы болгъанын айтырчады. Ала 
«Сахих-ситта»  деген ат бла бирикдириле-
диле эмда хиджраны 200-300 жылларында 
хазырланнгандыла. Аладан биринчисин, 
айтханыбызча, Бухари (хиджраны 256 
жылында ёлгенди)  жазгъанды. Экинчи-
син – Муслим (хиджраны 261 жылында 
ауушханды). Ызы  бла аль-Насааны, Абу Да-
утдну, аль-Тирмизини эмда ибн Маджаны 
жыйымдыкълары  жарашдырылгъандыла. 

Хафиз  Ахмад бин Адини эсгериулерине 
кёре,  Бухари Багдадха келгенинде, 

хадислени иги билген алимле аны сынар-
гъа умут этгендиле. Жюз хадисни алып, 
аланы билдирген сахабаланы атларын 

алышындыргъандыла эмда иймамдан ала-
ны тюзетирин излегендиле. Бухари  битеу 
кемчиликлени кетерип, хадислени кёлден 
къайтаргъанды. Алай бла  ол белгили алим-
лени сейирге къалдырып, кесине бютюнда 
уллу хурмет тапханды.

Илмудан сора Бухари сатыу-алыу бла 
да кюрешгенди. Аны таныгъанла  ол 

хыйлачылыкъ этмегенин,  алдамагъанын 
айта эдиле. Иймам бай адам эди, алай  
ол аны бла махтанмагъанды,  файдасын 
факъыралагъа, мискинлеге юлешгенди. 
Аны сохталарындан бири Мохаммад Хатим 
Варрак быллай хапарны билдиргенди. Ий-
мам Бухараны тийресинде къонакъ юйде 
жашагъанында, кеси юй къалагъанды. 
Бу ишни къой дегенлеге уа: «Ол манга 
Къыяма кюнде болушурукъду»,-деп жуу-
аплагъанды.

Нешапурда жашагъан кезиуде Бухариге 
жамауат артыкъда уллу сый-намыс берил-
генди. Аны дерслерине мингден  аслам 
адам жыйылыучу эди.  Алай шахарны 
оноучулары халкъны иймамгъа сюймекли-
гине артыкъ ыразы болмагъандыла. Аны 
себепли ол Бухарагъа къайтады. Мында 
да муслийманла анга уллу ыразылыкъда 
тюбейдиле. Ол школ ачады, дерсле берип 
башлайды. Алай шахарны оноучулары 
биягъы анга къажау турадыла.  Бухари бу 
жол туугъан журтуна Самаркандха кёчерге 
оноу этеди. Ары жете-жетмез анга шахаргъа 
кирирге эркин этилмегенин биледи. Аны 
барыр жери къалмагъанды. 

Иймам Аллахуталагъа анга жер тар 
болгъанын айтып, аны кесине алырын 

тилейди. Аны сёзлери къабыл кёрюлген-
диле – 256 жылда Ид ал Фитр (Ораза 
байрам) байрамны аллында аны жашау 
жолу юзюлгенди.

Иймам Бухарини Самаркандда Хартанг 
элде басдыргъандыла. Ол 62 жылында 
алышханды дуниясын. Ол жашауун артыкъ-
да магъаналы ишге жоралагъанды.  1200 
жылны ичинде муслийманла аны илмусу 
бла хайырланадыла, жашауларында баш-
чылыкъгъа аладыла.

Сыйлы Къуранда «Аль-Худжурат»  сура 
Мединада берилгенди, кеси да  18 аятдан 
къуралады. Аны аты таучагъа  «Отоула» 
деп кёчюрюледи. Муслийманла алай Му-
хаммад файгъамбарны, Аллахны саламы 
анга болсун,  юй бийчелерини отоуларына 
атагъандыла. Бу  сураны магъанасын бизге 
Аль-Азхар ислам университетни бошагъан, 
«Ислам в Евразии» газетни баш редактору 
Аккайланы Хасим хажи ангылатады:

-  Сыйлы Китапны ангылатыу бла 
кюрешген бир-бир алимле бу сурагъа  
дагъыда «Аль-Ахляк»  (адет, къылыкъ) 
дейдиле. Ол а сура муслийман этиканы, 
къылыкъны сорууларын  ангылатханы  бла 
байламлыды. 

Сура муслийманланы Аллахуталагъа 
эмда аны файгъамбарларына къалай  
къараргъа кереклисини жорукъларын 
ангылатыудан башланады. Ислам умманы 
мурдору Аллахуталагъа ийнанмакълыкъ, 
аны буйрукъларына бойсунуу болгъаны  
баямды. Файгъамбарны юлгюсюн тол-
турургъа  кереклисин да биледиле мус-
лийманла.  Сура бу сёзледен аны ючюн 
башланады: «О, ийманлары болгъанла! 
Аллахуталаны эмда аны файгъамбарын 
озмагъыз, Аллахдан къоркъугъуз. Ол – 
Эшитиучюдю, Билгенди».

Бу аят фагъамбаргъа хурмет этерге, аны 
сюерге, сыйларгъа  юйретеди. Аллахха 
ийнаныргъа, аны келечисини  юлгюсюне 
бойсунургъа, эркин этилмеген затладан 
кери болургъа, хар жумушда да башчы-
лыкъгъа Сыйлы Къуранны, файгъамбарны 
сюннетин алыргъа кереклиси айтылады.  

Аллахуталаны келечисине не кёзден 
къараргъа кереклиси да ангылатылады. 
«О, ийманлары болгъанла! Ауазыгъызны 
файгъамбаргъа кётюрмегиз,  аны бла ке-
сигизни арагъыздача къаты  сёлешмегиз. 
Алай болмаса,  битеу жумушларыгъыз  
файдасыз болурла, сиз аны сезмей къа-
лыргъа боллукъсуз».

Муслийманла энчи адеп жорукълагъа 
кёре жашайдыла, аланы жерни бла кёк-
ню Жаратхан бергенди бизге. Алагъа 
тийишлиликде исламны жюрютгенле 
файгъамбаргъа ийнаныргъа, аны жю-
реклеринден сюерге, хурмет берирге, 
сыйларгъа борчлудула.   

Андан ары  адамланы араларында 

халланы, байламлыкъланы юслеринден 
айтылады. Ислам  адамла бир бирлерине 
тенг болгъанларын тохташдыргъанды: 
терилерини тюрсюнюне, байлыкъларына, 
жамауатда даражаларына къарамай.

 «О, адамла! Биз сизни эр кишиден  бла 
тиширыудан жаратханбыз эмда халкъ-
лагъа бла тайпалагъа юлешгенбиз, сиз 
бир биригизни таныр, билир ючюн. Арагъ-
ызда Аллахуталаны аллында эм сыйлы 
– Аллахдан къоркъгъан, анга бойсуннган 

адамды. Кертиди,  Аллах – Билимлиди, 
Башчылыкъ этиучюдю». Бу аят    адамла 
барысы да Аллахны аллында тенг бол-
гъанларын, ала бир бирлери бла жаланда 
ийманларыны кючюне кёре эриширге  
боллукълары шарт ангылатылады. 

Сурада муслийманланы бир бирлерини 
аллында борчларыны юслеринден да 
айтылады: «О, ийманлары болгъанла! 
Адамла бир бирлерин  басынчакълама-
сынла: ким биледи, ала (кимге кюле эсе-
ле) аладан иги  эселе уа.  Бир биригизге 
къажау сёлешмегиз (къыяуланы, кем-
чиликлени ачыкъ этмегиз), кёлге тийген 
чам  атла бермегиз. Адам ийнаннгандан 
сора анга иймансыз дерге  жарамайды. 
Тобагъа къайтмагъанладыла иймансыз-
ла». Аят муслийманлагъа бир бирлерини 
сыйларын тюшюрюрге, аман айтыргъа 
жарамагъанына юйретеди. 

Башхада къыяу излеп, аны хыликкя 
этерге эркинлик берилмейди. Ол уллу 
кёллюлюкню ышанларыдыла, ислам жа-
мауатны биригиуюне болушмайдыла. Анга 
керти хадис да шагъатлыкъ этеди: «Уллу 
кёллюлюк – адамланы сансыз этиу, аланы 
сыйларын тюшюрюудю». Быллай ышанла 

уа муслийманнга ахырда жарамайдыла.   
Аллахуталаны бирлигине ийнаннган, 

анга баш ургъан, бойсуннган адам баш-
халаны къыяуларын ачыкъ этип, жама-
уатны аллында аны сыйын-намысын 
къалай сындырыргъа излейди? Аллах хар 
атламынгы, ишинги кёрюп тургъанына 
ийнаннган, Къыяма кюн аны аллында 
жууап тутарыгъын билген башханы намы-
сын сындырып, жамауатда кесине хурмет, 
сюймеклик   излерге эркинмиди?

Мухаммад файгъамбар былай  айтхан-
ды: «Муслийман кесини къарындашын 
кёрюп болмай эсе, ол кесине хыянат 
тапханды». 

Санларында къыяу, къолайсызлыкъ, 
башха кемчиликле ючюн адамны инжил-
тирге эркинлик бермейдиле.  Жаланда 
Аллахутала биледи бизни арабызда 
къайсыларыбыз игиле, намыслыла бол-
гъаныбызны. «Кёзню ётюрюгю (сатлыгъы) 
(кёзню къыйыры бла кёрюннген терслик) 
эмда жюрекде асыралгъан (ахырда 
ачыкъланмагъан) – ала барысы да Алла-
хуталагъа белгилидиле. (Аны билимине 
бир зат бла, бир жорукъ бла, закон бла да 
чек салынмайды». (с.40:19) . 

 Адамланы араларында  байламлыкъла-
ны ангылатхандан сора аят быллай сёзле 
бла бошалады: «Адам ийнаннгандан сора 
анга иймансыз дерге жарамайды. Тобагъа 
къайтмагъанладыла иймансызла». Адам-
ла динни  унутханлары, Аллахуталаны 
сёзлерине сыйынмагъанлары, гюняхлы 
ишлени этгенлери  жарсыулуду. Дин къа-
рындашыны кёлюне тийген Аллахуталаны 
аллында тобагъа къайтыргъа, кёлюне  
тийген адамдан кечгинлик тилерге бор-
члуду. Тобагъа къайтыргъа унамагъан а 
иймансызды, законладан чыгъады. Аны 
себепли адамланы эки къауумгъа юле-
ширге боллукъду: тобагъа къайтмагъан 
гюняхлыла неда тобагъа къайтхан ий-
манлыла.

Алай бла биз бюгюн сюзген сурадан 
бир ненча эсеп чыгъарыргъа боллукъду. 
Биринчиден, ислам адамлагъа бир бир-
лерин зорларгъа, хыликкя этерге, чам 
атла берирге, намысларын сындырыргъа 
къоймайды. Экинчиден, шериат адамны 
намысын, даражасын бийикге салгъанды, 
жамауатны биригиуге чакъырады, аны 
чачылыууна келтирирге боллукъ затланы 
эркин этмейди. 

Дагъыда адамла барысы да Аллаху-
таланы аллында тенг болгъанларына,  
бир бирлери бла жаланда ийманларыны 
къатылыгъына кёре эриширге  жарагъаны 
тохташдырылады. Аллахутала адам улу, 
хар муслийман  да  башха жамауатлагъа 
юлгю болургъа кереклисин белгилейди. 

Шериат инсанны намысын,
даражасын бийикге кётюреди

Ийманлары болгъанла – къарындашладыла 

«Аллахуталаны аллында эм 
аламат жер – межгитди»

Мухаммад файгъамбарны, Аллахны саламы анга болсун, 
хадислеринден биринде: «Аллахуталаны аллында эм аламат 
жер - межгитди» (Муслим),-  деп айтылады. Межгит  минарасы 
бла ариу, сейир мекямды, аны бла бирге ол  халкъ бирге жый-
ылып намаз къылгъан, бир бирлерине салам берген, ушакъла 
бардыргъан жерди. Алай эсе уа межгитни муслийманланы 
бирикдириуде магъанасы артыкъда уллуду.  

Андан сора да, ол билим жайылгъан жерди. Мухаммадны, 
Аллахны саламы анга болсун, хадисинде былай айтылады: 
«Межгитге ахшылыкълагъа юйренир неда башхалагъа акъыл 
жаяр мурат бла атланнганнга, хажны бла умраны (гитче хаж) 
толтургъан муслийманнганча саугъала берилликдиле» (Таба-
рани).

Болум

«Ырысхыларындан къоратханлагъа 
сууапла хазырдыла»

ТАРЫХ

Аты хар муслийманны жюрегинде хурмет туудурады

УУАЗ



Интернет-версия: gazeta.zamankbr.ruЗ А М А Н4

5

КЪОНАКЪЛАНЫ Хасан

ОЮМ

Бабугентде 2-чи номерли 
кадет школ-интернат тау-
лу халкъны батыр уланы 
Деппуланы Хакимни атын 
жюрютеди. Ол КъМР-ни Пра-
вительствосуну бегими бла 
2012 жылда ачылгъан эди. 

Кадет школ-интернат кур-
сантланы культураларын ай-
нытыр, адеп-къылыкъларын 
игилендирир, аланы жамауат 
жашаугъа сингдирип,  башха 
инсанланы эркинликлерине 
бла праволарына хурмет 
этерге юйретир мурат бла 
къуралгъанды. Бу магъана-
лы жумушла бла бирге интер-
натда юйреннген жашланы 
Ата журтубуз Россейге эмда 
туугъан журтубуз Къабарты-
Малкъаргъа сюймекликге, 
аны  къорууларгъа,  къуллукъ 
этерге юйретиуге энчи магъ-
ана бериледи. 

Курсантла  школну бошагъ-
андан сора аскер неда граж-
дан усталыкълагъа юйретген 
учреждениялада жетишимли 
окъурча мадарла да этедиле. 
Бу жумушланы жетишимли 
тамамлаугъа бийик билим 
берген федерал къырал 
университетле, башха кадет 
школла, къошакъ билим 

берген учрежденияла бла 
къуралгъан байламлыкъла 
уллу себепликдиле. Кадет-
ле «Билим бериу» миллет 
проектни «Шёндюгю школ» 
федерал проектини регион 
программасына да къаты-
шадыла. 

2018 жылда Х.М.Бербеков 
атлы Къабарты-Малкъар 
къырал университет бла      
къуралгъандыла хайырлы 
байламлыкъла. Аны чекле-
ринде уа кадет школда фило-
логия класс ачылгъанды, 
анда 25 кадет окъуйдула. 2019 
жылда  филология классны 
кадетлери вузну келечиле-
рини болушлукълары бла  
проект ишге юйреннгендиле. 
Жылны ичинде окъуучула 
хар бири да проект хазырлап, 
аланы университетде къоруу-
лагъандыла.

Кавказда  математика 
араны бла Адыгея Республи-
каны  математика школуну 
бирикдирилген проектине 
кёре уа математикадан он-
лайн дерсле бардырыла-
дыла. Алагъа методика бо-
лушлукъну  Россейде олим-
пиалы математикадан эм 
иги    школладан бири этеди 

– Кавказда математика ара. 
Кадетле   математикадан 
сейир билим аладыла.  Аны 
хайырындан а окъуучула-
ны бу дерсден билимлери 
теренди. Анда уа кружок-
ну башчысы Къадырланы 
Жаннаны эмда устазланы 
къыйынлары уллуду. 

Былтыр 19 сентябрьде 
кадет школда цифралы 
эм гуманитар билим бери-
уню  «Точка роста» арасы 
ачылгъанды. Ол информа-
тикадан, жашауну къоркъу-
усузлугъун жалчытыудан, 
технологиядан, проект иш-
ден эм башха дерследен 
окъуучулагъа жангы сына-
ула берир мурат  бла къу-
ралгъанды. Аны себеплиги 
бла окъуучула билим бериу 
программаланы чеклеринде 
шёндюгю технологиялагъа 
юйренедиле, гуманитар би-
лим аладыла. Бу иш да 
«Билим бериу» миллет про-
ектни «Шёндюгю школ» 
федерал программасыны 
чеклеринде бардырылгъа-
нын айтырчады. 

Кадетле Россейни ФСБ-
сыны КъМР-де Чекчи управ-
лениясы бла байламлыкъла-

ны жюрютгенлерин айтырча-
ды. Ол а аскерде къуллукъ 
этиуге сейирни къозгъайды, 
Ата журтубузну хорламлы 
тарыхыны тёрелерин кенг 
белгили этеди. Чекчиле бла 
кадетле уа дайым да тюбе-
шип, кишиликни дерслерин 
бардырадыла, ветеранла 
бла ушакъла къураладыла, 
ведомствогъа экскурсияла 
бардырыладыла. 

Деппуланы Хаким атлы ка-
дет школ-интернат дагъыда 
Искусстволаны Шимал-Кав-
каз къырал институту, Жаш 
тёлюню бла сабийлени чыгъ-
армачылыкъларыны дво-
реци, «Къабарты-Малкъар 
бийик-тау табийгъат заповед-
ник» учреждение, «Динамо» 
битеуроссей физкультура-
спорт обществону регион 
бёлюмю бла да жюрютеди 
байламлыкъла. 

Аны хайырындан а жаш 
адамла бла жолда жюрюу-
ню жорукъларына юйретиу, 
жолда къоркъуусузлукъла-
рын жалчытыу жаны бла 
ангылатыу жумушла къу-
раладыла, ёсюп келген тё-
люню экология культурасы 
игилендириледи, кадетле 

спортха, саулукълу жашаугъа 
юйренедиле. 

Къыралны субъектлеринде 
кадет классланы араларын-
да шуёхлукъну кючлендириу, 
регионланы бла динлени 
араларында келишиулюкню 
сакълау жумушланы чекле-
ринде уа Совет Союзну Жи-
гити М.Гаджиев атлы кадет 
школ-интернат бла шуёхлукъ 
къуралгъанды. 

2021-2022 окъуу жыл баш-
ланнганды. Кадет школгъа 
жангы окъуучула келгендиле. 
Ары кирирге сюйгенлени 
саны  кёп болгъанын билдир-
гендиле бизге кадет школ-
дан.  Сынауладан сора уа 
6-чы классны курсантларына 
28 айырмалы жаш сайланн-
ганды. Дагъыда 8-чи классха 
эки, 9-чу эм 10-чу класслагъа 
уа сегизишер жаш къошул-
гъандыла. Алай бла школгъа 
саулукълары, психология 
болумлары жарагъан, орус 
тилден, математикадан, 
физкультурадан сынаулада 
жетишимле кёргюзтген 46   
курсант келгендиле.

Басмагъа ТИКАЛАНЫ 
Фатима хазырлагъанды. 

2021 жылда 23 сентябрь-
де Россей Федерацияны 
прокуратура  органларын-
да 1983-2008 жылланы 
ичинде  къуллукълада 
ишлеп тургъан Белин-
ская (Бойченко) Светлана 
Викторовна жашаудан 
кетгенди. 

Светлана Викторовна 
1945 жылда 20 апрельде 
Пермь шахарда туугъан-
ды. 1979 жылда К.Л. Хета-
гуров атлы Шимал-Осетия 
къырал университетни 
тауусханды. 1983 жылда 
июльда Къабарты-Мал-
къар Республиканы про-
куратура органларында 
ишге тохташханды. Ызы 
бла кёп заманны сюдледе 
уголовный ишлеге надзор-
лукъ этиу жаны бла респу-
бликаны прокуратурасыны 
аппаратында уруннганды. 
1988 жылда республиканы 
прокуроруну кадрла жаны 
бла тамата болушлукъчу-
суну къуллугъуна салынн-

ганды. 
2007 жылда Светлана 

Викторовна сагъыныл-
гъан  къуллукъдан  солу-
угъа кетгенди. Аны кад-
рла жаны бла  бёлюм-
де салгъан къыйынын 
эсге алып, 2007 жылда 
РФ-ни прокуратурасы-
ны КъМР-де Следствие 
комитетини следствие 
управлениясыны кадрла 
бёлюмюне башчылыкъ 
этерге  чакъырадыла. Бир 
жыл озгъандан сора, жаш  
специалистлени хазыр-

лап, Светлана Викторовна 
къырал службаны къоюп, 
тийишли солуугъа кетген-
ди. Пенсияда тургъанлай 
да ол, коллегалары бла 
байламлыгъын юзмей, 
алагъа акъыл берип тур-
гъанды. 

Прокуратура органлада 
кесини борчун юлгюлю 
толтургъаны,  къуллугъун 
узакъ заманны ичинде 
эмда айыпсыз бардыргъа-
ны ючюн С.В. Белинская  
кёп кере саугъаланнган-
ды, анга «Россей Федера-
цияны  прокуратурасыны 
сыйлы ишчиси» деген  
ёшюннге тюйрелген белги 
да  берилгенди. 

Кесини коллегаларыны, 
тенглерини, жууукъ-ах-
луларыны эслеринде ол 
жаланда халал,  бирси-
леге болушлукъ этерге 
хазыр  адамча угъай, бар-
дыргъан ишинде чынтты  
профессионалча да  къал-
лыкъды. 

Нальчик шахарны уни-
версал спорт комплексин-
де Спорт единоборствола-
ны «Жаш динамочу» деген 
фестивалы бардырылгъан-
ды. 2005-2006 жыллада 
туугъанланы араларында 
грек-рим тутушуудан эри-
шиулени саугъалары ючюн 
Шимал-Кавказ федерал 
округну регионларындан 
эм Къалмукъдан спортчула 
тутушхандыла. 

Къытышханланы санын-
да Элбрус районда Олим-
пиалы резерв Ю.К. Бай-
зулла улу атлы спорт шко-
ланы эм «Эльбрус» спорт 
школаны келечилери да 
болгъандыла. Аладан тёр-
теулен саугъаланнганды-

ла. Кеслерини ауурлукъ-
ларында экинчи жерлени 
Жашууланы Хасан (48 
килограммгъа дери ауур-
лукъда), Отарланы Омар 
(60 килограммгъа дери 
ауурлукъда), Жаппуланы 
Таулан (71килограммгъа 
дери ауурлукъда), Тил-
ланы Жабраил (80 кило-
граммгъа дери ауурлукъ-
да) алгъандыла. Аланы 
Россейни сыйлы тренери 
Локияланы Юрий, тре-
нерле Балаланы Алим, 
Ачабайланы Музафар, 
Хапаланы Аслан, Тилла-
ны Жабраил, Гюлюйланы 
Солтан юйретеди. 

ТЕМИРЛАНЫ Анатолий.

Жылны аллында «Россейни юйре-
тиучюсю-2021» деген Битеуроссей 
конкурсну муниципал кезиую Чегем 
районда жылны аллында ётген 
эди. Анга районда сабий садлада 
ишлеген, сынамлы, ишлерин, са-
бийлени да сюйген  юйретиучюле 
къатышхандыла. Ол санда Звёздный 
посёлканы сабий садыны келечиси 
Малкъондуланы Фатима да. 

Фатима Мухадиновна Яникой 
элни школун жетишимли бошап, 
КъМКъУ-ну Филология факультети-
не окъургъа кирген эди. Андан сора, 
тийишли хазырланыуну ётюп, сабий 
садха ишге тохташханды. Анда 10 
жылдан артыкъ ишлейди. 

Бу эришиуде уа бир ненча тюрлю 

конкурс бардырылгъанды. Алай 
энчи эс аланы сабийле бла  ишлей 
билгенлерине бёлюннгенди. Юйре-
тиучюле кеси къоллары бла къаллай 
сейир затла эте билгенлерин да кёр-
гюзтгендиле.  Жюри сабий садлада 
да болгъанды. 

Алай бла финал эришиуге бешеу-
лен чыкъгъан эдиле. Биринчи жерге 
эм республикалы даражада районну 
кёргюзтюрге уа эришиуню сюзген 
къауум Чегем шахарны 1-чи номер-
ли школуну сабий садыны келечиси 
Ромета Афаунованы тийишли кёр-
генди. Малкъондуланы Фатима, 
Гамаланы Алёна (Чегем ш.), Шо-
генова Ляна (Чегем ш.) эм Залина 
Дышекова (Лячинкъая эл) конкурсну 

лауреатлары болгъандыла. 
Баш кюн а - Юйретиучюню кю-

нюнде – Чегем районну админи-
страциясыны башчысы Юра Борсов 

эм Билим бериу управленияны 
келечилери хорлагъанланы саугъа-
лагъандыла. 

ТАППАСХАНЛАНЫ Аминат.

РФ-ни Следствие коми-
тетини КъМР-де следствие 
управлениясы Элбрусда 
альпинистле ауушханлары 
бла байламлы уголовный 
ишни тинтиуню чеклеринде 
РФ-ни УК-сыны 238-чи ста-
тьясыны 3-чю кесегине кёре 
терслеу материалла жараш-
дырылгъандыла. Башхача 
айтханда, инсанланы сау-
лукъларыны эм жашаулары-
ны къоркъуусузлукъларыны 
жорукъларына келишмеген 
жумушланы толтургъанла-

ры, аны хатасындан эки эм 
анда кёп адам ауушханы 
ючюн.  Бузукълукъну этге-
нине ишекли тутулгъанды. 

 Следствияны шарт-
ларына кёре, быйыл 23 
сентябрьде 19 адамдан 
къауум Элбрусха ёрлеуге 
чыкъгъандыла. Ала энишге 
тюшюп башлагъан кезиуде 
къар жаууп, къаты жел уруп 
башлагъанды. Аны ючюн 
альпинистле къутхарыу-
чуланы болушлукъларын 
излегендиле. Тауда альпи-

нистледен бешиси аууш-
хандыла. 

Следователь сорууну бар-
дыргъан кезиуде ёрлеуню 
къурагъан инсан  кесини 
терслигине женгдиргенди 
эмда ишни болумун айтхан-
ды. Ишеклини тутаргъа оноу 
этилгенди, жууукъ кезиу-
де следователь сюдге аны 
юсюнден дауну берликди. 
Уголовный иш андан ары 
тинтиледи. 

ТОКЪЛАНЫ Фатима 
хазырлагъанды. 

Алай, законнга кёре, ит-
лени иелери аланы боюн-
сакълары бла айланды-
рыргъа керекдиле. Минги 
тауну тийреси бир инсан 
да жашамагъан жер  тюй-
юлдю! Анда кёп миллетли 
халкъ башын кечиндире-
ди, асламысы уа таулула. 

Ала таусуз солуялмагъ-
ан, жашаялмагъан адам-
ладыла. Битеу бу миллетле 
ёмюрледен бери башла-
рын малчылыкъ бла ке-
чиндиредиле. Хаски итни 
боюнсакъсыз жиберген 
иелери билмейми эдиле 
таулада къойла кютген-
лерин?! Туристле Минги 
тауну тийресинде адамла 
жашагъанларын эшитме-
генмидиле?! 

Мен кёп тыш къырал-
лада болгъанма, аланы 
биринде да боюнсакъсыз 
орамда не тауда айланнган 
итни кёрмегенме. Ала-
да хар итни, адамныча, 
паспорту болады. Биреу 
ишин тас этип, анга  къа-
раялмаса, казна юйге бе-
реди, болса да, алиментле 
тёлегенлей турады. Тыш 
къыраллада  аланы къа-
дарларына жарсырча тюй-
юлдю. Бизде уа атылгъан, 
юйсюз –кюнсюз, ашсыз-
суусуз итле орамланы, 
паркланы толтургъандыла, 
сабийле школгъа окъуна 
къоркъа -алына барадыла. 
Терс-Къолда жарсыулу иш 
да жууапсызлыкъны юл-

гюсюдю. Эм алгъа терс-
лик итни иелериндеди. 
Ала хаскини боюнсакъсыз 
жибермеселе, бир зат да 
боллукъ тюйюл эди. 

Былайда энчи чертирге 
сюеме: хаскини къойчу 
тутхандан сора ёлтюр-
генди. Тутханындан сора 
иелерин сакълап,  аланы 
къолларына берирге да 
боллукъ эди… Ким бил-
син, бу жолгъа дери да 
болуп тургъан болурламы 
быллай ишле? Безиген 
болурму ол да итлени ыз-
ларындан чабып айланыр-
гъа? Къалай болса да, аны  
терслиги баямды. 

Бу хапар бусагъатда би-
теу Россейге жайыллыкъ-
ды, социальный сетьле 
бир минутну ичинде  иги, 
аман ишни да белгили 

этип къоядыла. Тау элледе 
малла тутханла кёпдюле, 
таулула малчылыкъ бла 
ёмюрледен бери кюреше-
диле. Таулула маллагъа, 
итлеге-киштиклеге, тёге-
регибизде табийгъатха 
буруннгу заманладан бери 
сакъдыла. Элледе уугъа 
окъуна алгъын бек аз адам 
жюрюгенди: ишни эбин 
билген, табийгъатны сез-
ген. Шёндю уа хар ушкогу 
болгъан атланып къалады, 
ууну жорукъларын билме-
генле да, жерибизни сез-
мегенле, аямагъанла да…

Фейсбукда бу темагъа 
даулашлада кёбюсю сю-
рюучюге къажау болгъан-
дыла, алай бир–бирле 
башха оюмларын жазгъан-
дыла. Сёз ючюн, аладан  
бири Огъары Бахсанда 
туристни ити къойланы 
къуугъанда,  тёрт-беш 
мал  тик жерден энишге 
кетгенлерин жазгъанды. 
Элбрус районда таула юй-
сюз-кюнсюз жерле тюй-
юлдюле, ала малкъар 
халкъны бешигидиле. Жа-
ланда туристлени сейир-
леринден  сора, мында 
жашагъанланы юсюнден 
да сагъыш этерге керекди. 
Битеу туристле айланнган 
жоллада, къонакъ юйлеге 
кирген жерледе  итлени 
боюнсакъсыз кеслери ал-
ларына айланыргъа жи-
берирге жарамагъаныны 
юсюнден билдириуле жаз-
сала, баям, быллай ишле 
болмазла. 

Сёзсюз, туристлеге хур-
мет этерге керекди: бизни 
айныуубуз ала бла бай-
ламлыды. Алай ала да 
къайры солургъа баргъан-
ларын,  таулада кеслерин 
къалай жюрютюрге керек 
болгъанларын билирге 
борчлудула. 

БАЙСЫЛАНЫ Марзият.

Урланнганны 
багъасы - 
миллион сом  

Москвада талауур этген-
лерине ишеклиле Къабарты-
Малкъарда тутулгъандыла. 
КъМР-де МВД-ны уголовный 
розыскыны къуллукъчулары 
Москвада коллегалары бла 
бирге бардыргъан опера-
тив-излеу жумушланы ке-
зиуюнде алгъын талай кере 
сюдню оноуу бла жууапха 
тартылгъан 41 эм 39-жыл-
лыкъ инсанланы тутхандыла. 
Ала талауур этгенлерине 
ишеклик барды. 

Аманлыкъ быйыл апрель-
де Москвада сатыу-алыу 
ярмарка араладан биринде 
этилгенди. 28-жыллыкъ ин-
санны ауур жюкле ташыгъан 
машинасында миллион сом 
багъасы товары болгъанды. 
Ишеклиле москвачыны ма-
шинасындан тюртюп атып, 
товарны алып кетгендиле. 

Москваны Люблено рай-

онуну ич ишле бёлюмюню 
полициячылары РФ-ни УК-
сыны 161-чи статьясыны 
2-чи кесегине кёре терслеу 
материалла ачхандыла. 

Тутулгъанла этген аман-
лыкъларына женгдиргенди-
ле. Алгъын а ала жууапха 
уллу эм артыкъда уллу аман-
лыкъла этгенлери ючюн 
тартылгъандыла. Ала Мо-
сквагъа следствие жумушла 
бардырыргъа ашырылгъан-
дыла.

Эркинлиги 
сыйырылгъанды

Авария этгени ючюн терс-
леннген инсаннга ачылгъан 
уголовный ишни Бахсан-
ны прокуратурасы къабыл 
кёргенди. Жол-транспорт 
болумда адам ауушхан эди. 

Сюд тохташдыргъаныча, 
2019 жылда мартда Х., эси-
рип, машинасында бара 
болгъанды. Аны транспортну 
жюрютюрге эркинлиги сый-
ырылгъанын айтырчады. Ол 

кесини жолундан чыгъып, 
башха машина бла къагъ-
ышханды. Аны водители 
ауур жарала алып, алайда 
ауушханды. 

РФ-ни УК-сыны 264-чю ста-
тьясыны 4-чю кесегине эмда 
264.1-чи  статьясына кёре 
Х.-гъа терслеу материалла 
ачылгъандыла: ол эсирип, 
жолда жюрюуню жорукъла-
рын бузгъаны, аны хатасын-
дан, сунмай, адам ауушханы 
эмда административ жууапха 
тартылып, къайтарып жолда 
жюрюуню жорукъларына 
бузукълукъ этгени ючюн.

Сюд, къырал терслеучю-
ню оюмун  тюзге санап, 
терсленнгенни 4 жылны бла 
1 айны колонияда тутаргъа 
эмда 2 жылны бла 6 айны 
машинаны жюрютюрге эр-
кинлигин сыйырыргъа деген 
оноуну чыгъаргъанды. 

АБДУЛЛАХЛАНЫ
 Фатима  хазырлагъанды.

Тийишлилени 
белгилегендиле

Жорукъла сакъланмасала, 
даулашла чыгъарла

Бу кюнледе Элбрус районну Терс-Къол элинде туристле-
ни хаски итлерин бир къойчу ёлтюргенди. Итни иелери по-
лициягъа заявление жазгъандыла, алай аны бла чеклен-
мей, битеу социальный сетьледе къойчуну атын-тукъумун 
да белгилеп, «жайыгъыз бу адамны юсюнден хапарны, 
жууапха тартылсын» деп постла этгендиле. Биринчи бел-
гилерге сюйгеним: алыкъа тинтиу бардырылмагъанды. 
Тинтиуле итни къутургъан аурууу болгъанын кёргюзтселе, 
аны иелери жууапха тартыллыкъдыла. Экинчиден,  бек 
магъаналы шартха эс бурама: итни боюнсагъы жокъ 
эди! Аны таулада эркин сюйгенингча чап-ойна деп жи-
бергендиле. 

ИТИНИУЛЮК 

Туугъан журтубузгъа сюймекликге, анга къуллукъ этерге юйренедиле 

АДАМ ЭМ ЗАКОН

СЛЕДСТВИЕ УПРАВЛЕНИЕ

Элбрусха ёрлеуню къурагъан 
терслигине женгдиргенди

БЕЛИНСКАЯ (Бойченко) 
Светлана Викторовна

Почта связьны бёлюмлерине клиентле бла ишлеген операторла эм почтачыла изле-
недиле. 

• иш хакъ 17 мингден эм андан кёбюрек, ай сайын премия;
• операторланы ишчи низамлары: 6/1, почтачыланы: 5/2, 8:00 сагъатдан 16:00 

сагъатха дери.
Ишге тохташыу жаны бла соруулары болгъанла бу адрес бла келирге боллукъдула: 

Нальчик шахар, Шогенцуков атлы проспект, 14, 4-чю этаж, 2-чи номерли 
отоу. Телефон: 8(8662) 42- 36- 18.  

Билдириу

ХОРЛАМ

ГРЕК-РИМ ТУТУШУУ Бушуу


